
Спадчынная зямля 
 
 

Агледзьцеся навокал, вызначце 
праблемы i абмяркуйце будучыню 

Ужо на гэтым этапе мiжнародныя 
арганiзацыi гатовыя падтрымаць вёску, 
сельсавет, горад альбо цэлы раён. У тым лiку 
грашыма 

У Беларусi стартаваў сумесны праект 
Еўрапейскага саюза i Праграмы развiцця ААН 
"Падтрымка навакольнага асяроддзя i 
ўстойлiвага развiцця ў Беларусi". Праект 
разлiчаны на два гады, яго бюджэт — 1,7 млн 
еўра. Нацыянальным выканаўцам яго выступае 
Мiнiстэрства прыродных рэсурсаў i аховы 
навакольнага асяроддзя. 

Праект мае тры часткi. Першая накiравана 
на больш якасную экалагiчную абарону нашай 
краiны ў цэлым i мае назву "Пабудова 
патэнцыялу ў галiне Стратэгiчнай экалагiчнай 
ацэнкі i ў галiне рэалiзацыi прыродаахоўных 
канвенцый у Рэспублiцы Беларусь". Яе мэтай 
павiнна стаць практыка, калi любая дзяржаўная 
альбо рэгiянальная праграма яшчэ на стадыi 
праектавання атрымлiвае ацэнку i рэкамендацыi 
эколагаў з пункту погляду далёкiх па часе 
наступстваў. 

Другая частка яшчэ знаходзiцца на стадыi 
зацвярджэння i называецца "Зялёныя школы ў 
Беларусi". Размова iдзе пра экалагiчную 
адукацыю дзяцей. "Звязда" плануе больш 
падрабязна расказаць пра гэту частку пазней, 
калi яна ўжо будзе канчаткова прынятая, бо яна 
прадугледжвае магчымасць для школ набыць 
абсталяванне, напрыклад бiноклi i мiкраскопы, 
звазiць дзяцей у навучальныя цэнтры, якiя 
плануецца стварыць у запаведнiках. Пачнецца 
гэты праект восенню. 

 
У вас ёсць iдэi? А ў нас — грошы... 
Трэцяя частка праекта актуальная ўжо 

сёння i можа быць цiкавай для любога 
неабыякавага жыхара нашай краiны — ад 
пенсiянера i школьнiка да старшынi выканкама. 
Яна прадугледжвае бязвыплатнае фiнансаванне 
шэрагу мясцовых пачынаў у памерах ад 3 да 8 
тысяч долараў ЗША. Кiраўнiкi праекта 
заўважаюць, што гэта стане толькi пачаткам. 
Гэтая частка сумеснага праекта называецца 

"Устойлiвае развiццё на мясцовым узроўнi". Яна 
была ўхвалена пастановай Савета Мiнiстраў 
яшчэ ў снежнi 2006 года, а зарэгiстравана ў 
Мiнiстэрстве эканомiкi ў лiстападзе 2008-га (№ 
2/08/000381). Каб стаць яе ўдзельнiкам, трэба 
зразумець яе сутнасць. 

Праект заклiканы навучыць людзей 
аб'ядноўвацца i дзейнiчаць разам дзеля 
рашэння агульных праблем. Гэтай навукай, мiж 
iншым, цудоўна валодалi нашы продкi. Яны 
талакой будавалi хаты, дарогi, гацi... Традыцыя 
дагэтуль захавалася ў некаторых вёсках, 
напрыклад, у Моталi Iванаўскай вобласцi 
некалькi гадоў таму за некалькi месяцаў талакой 
паставiлi дом жанчыне, якая пацярпела ад 
пажару. 

Сёння мiжнародныя арганiзацыi 
заахвочваюць людзей па ўсiм свеце ў сябе на 
месцах талакой вырашаць праблемы, якiя 
датычацца ўсiх у гэтай мясцовасцi, i разам з тым 
маюць экалагiчную накiраванасць. Напрыклад, 
асвятленне вулiц за кошт альтэрнатыўных 
крынiц энергii, павышэнне якасцi пiтной вады, 
пераход да арганiчнага землекарыстання, 
забеспячэнне занятасцi насельнiцтва, 
садзейнiчанне малому бiзнэсу i г. д. Важна, каб 
рашэнне гэтых праблем несла ў сабе клопат пра 
будучыню вёскi, сельсавета, раёна, горада альбо 
рэгiёна. Вобраз жаданай будучынi — мэта ўсiх 
намаганняў сучаснай талакi. 

 
Разам з уладамi 
Па сутнасцi, усё гэта не навiна. Пачатак 

мiжнароднага руху, пра якi iдзе размова, быў 
пакладзены яшчэ ў 1987 годзе, калi 
Мiжнародная камiсiя па навакольным асяроддзi 
i развiццi ААН выступiла з дакладам "Наша 
агульная будучыня". Праз пяць гадоў 179 краiн, 
у тым лiку Беларусь, падпiсалi дакумент, якi мае 
назву "Парадак дня на ХХI стагоддзе". Ва 
ўступнай частцы яе сказана, што Парадак 
прысвечаны праблемам сённяшняга дня, а 
таксама мае на мэце падрыхтаваць свет да 
вырашэння праблем, з якiмi ён сутыкнецца ў 
наступным стагоддзi. 

З таго часу ў Беларусi пачалася работа па 
выкананнi ўзятых на сябе абавязацельстваў. У 

1996 годзе была распрацавана першая 
Нацыянальная стратэгiя ўстойлiвага развiцця 
нашай краiны. Цяпер такая стратэгiя 
распрацоўваецца кожныя пяць гадоў на 
пятнаццацiгадовы перыяд. 

Акрамя Нацыянальных iснуюць i мясцовыя 
стратэгii развiцця, якiя ў свеце прызнаныя 
найбольш эфектыўнымi, бо лiчыцца, што 
пераўтвараць свет лепш за ўсё праз канкрэтныя 
дзеяннi канкрэтных людзей. Такiя стратэгiі, 
альбо Мясцовыя парадкi-21 таксама вядомыя ў 
нашай краiне з 1999 года. Першапраходцамi 
сталi старажытны Тураў i Дзiцячы аздараўленчы 
цэнтр "Надзея" (Вiлейскi раён). 

Назва "Парадак" звязана са звыклым для 
нас паняццем парадку дня, якi вызначае любы 
сход, але тут маецца на ўвазе парадак больш 
доўгатэрмiновы — на ўсё ХХI стагоддзе. I на 
"сход" запрашаецца ўсё чалавецтва. 

Сёння ў Беларусi каля 50 суполак самых 
розных памераў, ад таварыства 
домаўладальнiкаў да сталiцы, уключылiся ў 
працэс распрацоўкi Мясцовых стратэгiй развiцця 
— Мясцовых парадкаў-21. Гэтага мала — лiчаць 
нацыянальныя i мiжнародныя эксперты. 
Нягледзячы на тое, што за апошнiя 10-15 гадоў 
гэты рух стаў вельмi значным у свеце, для 
большасцi жыхароў Беларусi словазлучэннi 
"ўстойлiвае развiццё" i "Мясцовы парадак-21" 
нiчога не кажуць. Сумесны праект Еўрапейскага 
саюза i Праграмы развiцця ААН заклiканы 
змянiць сiтуацыю. Па-першае, праiнфармаваць, i 
па-другое, заахвоцiць як мага больш людзей 
удзельнiчаць у сусветным працэсе. 

Нацыянальная стратэгiя ўстойлiвага 
развiцця Беларусi да 2020 года, зацверджаная 
Саветам Мiнiстраў, прадугледжвае, што 
рэгiянальныя i мясцовыя пачынаннi, якiя 
заклiканы палепшыць сацыяльна-эканамiчную, 
экалагiчную, дэмаграфiчную сiтуацыi, захаваць 
помнiкi гiсторыi i культуры, будуць разглядацца 
ў якасцi першасных кiрункаў дзяржаўнай 
падтрымкi. 

Цяпер кiраўнiкi i эксперты праекта 
знаёмяць выканаўчыя ўлады, прыродаахоўныя, 
грамадскiя арганiзацыi, фермераў, настаўнiкаў, 
гаспадароў аграсядзiбаў, прадпрымальнiкаў, 
кiраўнiкоў прадпрыемстваў, краязнаўцаў, 
энтузiястаў — усiх, каму гэта цiкава, з умовамi 
ўдзелу ў праекце. Адбылiся ўжо чатыры 
рэгiянальныя семiнары: у Мiнскай, Вiцебскай, 
Гродзенскай і Брэсцкай абласцях. У 

найблiжэйшы час падобныя семiнары 
адбудуцца ў iншых рэгiёнах Беларусi. 

Адначасова праходзяць сустрэчы з 
кiраўнiкамi адмiнiстрацый усiх узроўняў, ад 
абласных да сельскiх, якiя выказваюць 
зацiкаўленасць у тым, каб праект пачаў 
працаваць на iх тэрыторыях. 

Па вынiках семiнараў у штаб Сумеснага 
праекта ЕС i ПРААН (220114, г. Мiнск, пр. 
Незалежнасцi, 110-504. Е-mаil: 
sеsd@un.minsk.bу. Тэл. 8(17) 267 20 21) ад усiх 
ахвотных накiроўваюцца так званыя лiсты 
зацiкаўленасцi. Iх ужо напiсалi тыя суполкi, якiя 
маюць вопыт супрацоўнiцтва з мiжнароднымi 
арганiзацыямi: Дзiсненскi край, Лепельскi i 
Вiлейскi раёны, вёскi Камарова (Мядзельскi 
раён), Пераброддзе (Мiёрскi раён), Ананiцкi i 
Дукорскi сельскiя i Свiслацкi пасялковы саветы 
Пухавiцкага раёна... 

Да восенi будзе праведзены конкурс i 
адабраны 24 пiлотныя (пробныя) тэрыторыi. 
Адабраным гарадам, раёнам i вёскам будзе 
аказана дапамога ў напiсаннi мясцовых стратэгiй 
развiцця, а таксама фiнансавая i iншая 
(навучанне, абмен вопытам, экспертыза) 
дапамога ў рэалiзацыi тых альбо iншых пачынаў. 
Адна з асаблiвасцяў лiстоў зацiкаўленасцi — яны 
павiнны быць падпiсаны старшынёй выканкама 
адпаведнага ўзроўню. Бо важны прынцып 
праекта — супрацоўнiцтва грамадства з уладамi. 

Дарэчы, у лiсце зацiкаўленасцi прапiсана, 
што са свайго боку ўлады выказваюць 
гатоўнасць аказаць падтрымку i вылучыць 
мясцовыя рэсурсы ў якасцi свайго ўкладу ў 
рэалiзацыю сумесных праектаў. Маюцца на 
ўвазе памяшканнi для сустрэч i семiнараў, 
сумеснае фiнансаванне мерапрыемстваў, iншыя 
магчымасцi, прадугледжаныя мясцовай 
стратэгiяй развiцця. 

 
Зялёныя сцежкi 
Асобным радком у частцы "Устойлiвае 

развiццё на мясцовым узроўнi" прапiсана 
распрацоўка экалагiчна арыентаваных 
турыстычных маршрутаў — так званых Зялёных 
сцежак. У англiйскай транскрыпцыi — Грынвэйз 
(Grееnwауs). У Беларусi ўжо ёсць некалькi такiх 
маршрутаў. "Звязда" пiсала пра два найбольш 
распрацаваныя з iх — "Нёманскi шлях" у Лiдскiм 
раёне ("Зялёныя сцежкi сям'i Агаркаў", 22.01.09) 
i "Блакiтныя каралi Расон" на Вiцебшчыне ("Не 
чуваць там пра англiйскi парламент", 09.08.08). 

Зялёныя сцежкi — гэта турыстычныя 
маршруты пешшу альбо на безматорных вiдах 
транспарту: конях, платах, байдарках, 
веласiпедах. Яны пракладаюцца як правiла 
ўздоўж старажытных гандлёвых шляхоў, рэк, 
азёрных ланцужкоў, прыродных калiдораў i 
аб'ядноўваюць мясцовыя славутасцi рознага 
кшталту — ад цiкавых людзей i бабровых хатак 
да ўнiкальных храмаў i ландшафтаў. 

Папулярнасць гэтага вiду турызму расце. 
Сёння абодва названыя беларускiя маршруты 
распiсаны ўжо на ўсё лета. Зялёныя сцежкi 
падтрымлiваюцца мiжнароднымi арганiзацыямi 
таму, што галоўныя iх прынцыпы супадаюць. 
Напрыклад, унёсак у абарону прыроднай i 
культурнай спадчыны, аб'яднанне краiн i 
людзей, дапамога мясцоваму насельнiцтву ў 
асэнсаваннi сваёй унiкальнасцi, паляпшэнне 
якасцi жыцця... 

Турыст, якi рухаецца па такой сцежцы, 
даведваецца пра асаблiвасцi прыроды гэтага 
рэгiёна, слухае спевы птушак, удыхае водар 
траў, кантактуе з рознымi людзьмi, купляе 
мясцовыя вырабы, знаёмiцца з народнымi 
майстрамi, наведвае невялiкiя музеi, спыняецца 
ў гатэлях альбо на аграсядзiбах... Тым самым ён 
не толькi ўзбагачаецца духоўна i эмацыянальна, 
але i падтрымлiвае рэгiён, яго традыцыi, 
рамёствы, гаспадарку. 

У рамках Сумеснага праекта ЕС i ПРААН 
магчыма фiнансавая дапамога ў набыццi 
экалагiчнага транспарту для вандроўнiкаў па 
Зялёных сцежках (веласiпедаў, байдарак), ва 
ўсталяваннi ўздоўж шляхоў шчытоў са схемамi, 
сметнiкаў, у абсталяваннi прыпынкаў, прычалаў, 
адным словам, у стварэннi iнфраструктуры. А 
таксама — метадычная, iнфармацыйная i 
экспертная дапамога. 

 
Не толькi турызм 
На семiнары ў Гродне, ён адбыўся 29 мая, 

даволi вялiкi акцэнт быў зроблены якраз на 
развiццё турызму. Але памылкова было б 
думаць, што турызм — асноўная тэма ў праекце. 

— Тэме турызму прысвечана толькi частка 
дзейнасцi ў межах праекта, прычым не самая 
вялiкая, — тлумачыць эксперт кандыдат 
эканамiчных навук Алег Сiвагракаў. — Развiццю 
аграэкатурызму, Зялёных сцежак надаецца 
важнае значэнне, аднак няправiльна было б 
пераўтварыць Беларусь у вузкаспецыялiзаваную 
турыстычную краiну. Мясцовыя стратэгii 

ўстойлiвага развiцця, якiя мы заклiкаем 
распрацоўваць на тэрыторыях раёнаў, гарадоў, 
сельсаветаў, пасёлкаў альбо вёсак, маюць на 
ўвазе комплекснае развiццё ў тым лiку i 
прамысловасцi, сельскай гаспадаркi i 
сацыяльнай сферы. 

Мясцовыя стратэгii развiцця — гэта працэс 
руху да паляпшэння сiтуацыi на нейкай 
тэрыторыi. Пачынаць трэба са сходу i 
абмеркавання праблем, шляхоў iх вырашэння i 
перспектыў. Калi ўдасца зрабiць хоць бы гэта, i 
па вынiках такога сходу запоўнiць форму лiста 
зацiкаўленасцi, то ўжо ёсць шанц узяць удзел у 
конкурсе пiлотных тэрыторый, а значыць i 
атрымаць дапамогу ў ажыццяўленнi задум. 

Вольга МЯДЗВЕДЗЕВА. 

